
	వ.	
మఱియు భల్లూకవల్లభుల నుల్లసంబాడెడు నల్లజుంజుఱుమేనులును, దప్తారకూటచ్ఛాయాదాయాదంబు లగుపిశంగాంగంబులును, మంకెనక్రొవ్విరులబింకంబు హుంకరించు కెంపు సంపాదించు పొడవుగల యెడళ్ళును గలిగి కిలకలభాషణంబులుం, గహళహాట్టహాసంబులును, థళధళద్దంష్ట్రాంకురంబులును, ధగధ్ధగత్ప్రేక్షణంబులుం గనుపట్ట నెక్కడ యసృక్పానం బెక్కడ మాంసభక్షణం బెక్కడ మేదోలేపనం బెక్కడ కపాలధారణం బనుచుఁ గోరిక లీరిక లెత్తఁ జిత్తంబులు మత్తిల్లి సందడింపుచుఁ గ్రందుకొను పిశాచబృందంబులఁ జూచి డెందంబునం గొందలం బంది తదధినాథుం డగు చిత్రరథుండు.

	సీ.	
కలికినీలపురంగుఁ దులకించుకచములు

        నల్ల వెండ్రుక లైన బ్రమసి బ్రమసి

నిండుజవ్వనముచే గండుమీఱినమేను

        వికలభావం బైన వెఱచి వెఱచి

కమనీయమణిహారకటకకంఠిక లెల్ల

        నాంత్రబంధము లైన నలికి యలికి

యెలదిక్కులఁ దావి చల్లుగందపుఁబూత

        మెదడుచందం బైన బెదరి బెదరి



	 







	గీ.	
కటిపటము పచ్చితో లైనఁ గలఁగి కలఁగి

యవ్విధం బెల్ల హరుచేఁత యగుట దెలిసి

భభవునకు మ్రొక్కి లేచి యిట్లనియె భక్తి

భయము లొనగూడ నూపిరి పట్టి యపుడు.

	ఉ.	
ఓపరమప్రభావ! పురుహూతముఖామరవంద్య! మేము నీ

పాపలవంటివారము; కృపాపరతంత్రత దక్కి యక్కటా

మావయి ని ట్లనుగ్రహము మానుటయే మఱి యింతమాత్రలోఁ

గోపము మానుమయ్య! యిఁక గోపతికేతన! దైత్యశాసనా!

		 ఈ పేజీలో చివరి మార్పు 3 అక్టోబరు 2020న 11:49కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

